
చాటుపద్యరత్నాకరము








సీ. కలనులోఁ బగవారి ఖచిఖచిక్కునఁ గ్రుమ్మి

               ఛేదించు నీదు కైజీతబలము

   దురములో రిపులపైఁ దూరి గోరించుచుఁ

               జెండాడు నీదు కైజీతబలము

   అనిలోన విమతుల నదలించి విదలించి

               చించును నీదు కైజీతబలము

   పోరిలో వజ్రీలఁ బొడిచి పొర్లించును

               చేకొద్ది నీదు కైజీతబలము

   ఘోరవైరుల బారులఁ గొట్టి కూల్చి

   చెలఁగుఁ జలమున నీదు కైజీతబలము

   భళిర! తిరుతొండమాన్ ప్రభుకుమార!

   విజయరఘునాథ! తొండమాన్ విభువజీర.


సీ. ఘోడాలు తోడాలు కేడాలు బొమడికల్

               ధరఁ గూల వజ్రీల నఱికి నఱికి

   పేఁటలు కోటలు బిగువుజంట జిరాలు

               స్థిరవ్రాల వైరులఁ జెండి చెండి

   చిలుకొత్తుదగళాలు చికిలిచేదస్తులు

               చెదరంగ దునెదార్లఁ జించి చించి

   సింగాణితరకసల్ జిగిరేకుకత్తులు

               దునియంగఁ బగతులఁ దునిమి దునిమి

   తురఁగముల మీటు విమతులఁ ద్రుంచి త్రుంచి

   గెలిచె భవదీయరాహుత్తదళము కలన

   భళిర! తిరుతొండమాన్ ప్రభుకుమార!

   విజయరఘునాథ! తొండమాన్ విభువజీర.

